
Нэг.Ерөнхий зүйл


1.1.Энэхүү түр журам нь уурхай, уулын үйлдвэр эрхлэгч хуулийн этгээд нь уурхай, баяжуулах үйлдвэрийн хаалтын үндсэн шийдлүүдийг гаргах, жил тутмын хаалтын төлөвлөгөө боловсруулах, геологи, уул уурхайн асуудал эрхэлсэн төрийн захиргааны төв байгууллагад хүргүүлэх, хянуулах, санал авах, байгаль орчны асуудал эрхэлсэн төрийн захиргааны төв байгууллагад хүргүүлэх, хэлэлцүүлэх, баталгаажуулахад тавигдах шаардлагууд, үйл ажиллагааны явцад уг хаалтын төлөвлөгөөнд нэмэлт, өөрчлөлт оруулах, хаалтын эцсийн шат болон үйл ажиллагааны сүүлийн үе, шатуудтай холбоотой асуудлыг зохицуулахад  чиглэнэ.


1.2.Энэхүү түр журмыг шинээр нээгдэх уурхай, уулын болон баяжуулах үйлдвэрүүд, журам батлагдах үед үйл ажиллагаа явуулж буй уурхай, баяжуулах үйлдвэрүүдэд нэгэн адил дагаж мөрдөнө.



1.3.Тусгай зөвшөөрөл эзэмшигч нь уурхай, уулын болон баяжуулах үйлдвэрийн Техник эдийн засгийн үндэслэлд “Уурхай, уулын болон баяжуулах үйлдвэрийн хаалт” бүлгийн хүрээнд хаалтын
чиглэл, авах арга хэмжээ, шалгуур үзүүлэлтүүд, зардал, хяналт мониторингийн арга хэмжээ зэргийг тодорхойлсон байна.



1.3.Энэхүү түр журмын дагуу боловсруулах уурхай, уулын болон баяжуулах үйлдвэрийн хаалтын төлөвлөгөөг тэдгээр төслийн техник, эдийн засгийн үндэслэл (ТЭЗҮ), байгаль орчинд нөлөөлөх байдлын нарийвчилсан үнэлгээ (БОНБНҮ)-тэй нягт уялдуулан жил тутмын уулын ажлын ба байгаль орчны менежментийн төлөвлөгөөний хүрээнд тодотгож, гүйцэтгэлийг тайлагнана. 
Хоёр. Журмын нэр томъёоны тодорхойлолт

2.1.Энэхүү журамд хэрэглэсэн дараах нэр томъёоны тодорхойлолтыг дор дурдсан утгаар ойлгоно. 
2.1.1.“уурхай, уулын үйлдвэр эрхлэгч аж ахуйн нэгж” гэж геологи, уул уурхайн асуудал эрхэлсэн төрийн захиргааны байгууллагаас олгосон ашигт малтмалын ашиглалтын тусгай зөвшөөрөл эзэмшигч болон дээрх тусгай зөвшөөрөлгүй ч ашигт малтмалыг баяжуулах, боловсруулах үйлдвэрлэл эрхлэх хуулийн этгээдийг;
2.1.2.“төсөл боловсруулагч” гэж Монгол Улсын зөвлөх, мэргэшсэн инженер болон холбогдох мэргэжилтнээс бүрдсэн баг бүхий геологи, уул уурхайн эрдэм шинжилгээ, судалгаа, зураг төслийн эрх бүхий хуулийн этгээдийг;



2.1.3.“үйл ажиллагааг нь зогсоож орхигдсон уурхай” гэж тусгай зөвшөөрөл эзэмшигч нь энэ хууль, журмын хүрээнд хүлээсэн үүргээ биелүүлэлгүй уурхай ба үйлдвэрийн байгууламжийн үйл ажиллагааг зогсоож орхисон уурхайг, 



2.1.4.“нөлөөлөлд өртөх талбай” гэж уурхай, уулын үйлдвэрийн үйл ажиллагаа, эсхүл үйлдвэрийн байгууламжийн үйл ажиллагаа зогссоны дараа байгаль орчны бүрдэл хэсэг нь тэдгээрийн нөлөөлөлд өртөх талбай буюу газар нутгийг;



2.1.5.“уурхай, уулын үйлдвэрийн хаалтын менежмент” гэж уурхайн хаалтын төлөвлөгөө боловсруулах, төлөвлөгөөний биелэлтийг хангах, хаалт хийх, хаалтын дараах хяналт шинжилгээний ажлыг зохион байгуулахыг;


2.1.6.“хаалтын санхүүгийн баталгаа” гэж энэхүү журмын хүрээнд уурхай, уулын үйлдвэрийн хаалтын төлөвлөгөөгөөр тодорхойлсон үүргүүдийг биелүүлэх талаар гэрээгээр хүлээсэн үүрэг, уг үүргийг хангуулах зорилгоор ашиглах санхүүгийн хэрэгслийг; 
Гурав. Техник эдийн засгийн үндэслэлийн хүрээнд “Уурхай, уулын үйлдвэрийн хаалт” бүлэг боловсруулахад тавигдах шаардлага
3.1.Уурхай, уулын үйлдвэрийн хаалтын үндсэн шийдлүүдийг уурхай, уулын үйлдвэрийн техник, технологийн онцлог, олборлолтын цар хүрээ, нэвтрэлтийн байдал болон холбогдох асуудлуудыг харгалзан, мэргэшсэн мэргэжилтний оролцоотойгоор боловсруулж, хаалтын гол шийдлүүд дээр орон нутгийн иргэд, бусад оролцогч талуудыг хамарсан хэлэлцүүлэг зохион байгуулж, нэгдсэн ойлголцолд хүрсэний үндсэн дээр техник эдийн засгийн үндэслэлийн “Уурхай, уулын болон баяжуулах үйлдвэрийн хаалт” бүлэгт тусгасан байна. 
3.2.Техник эдийн засгийн үндэслэлийн “Уурхай, уулын болон баяжуулах үйлдвэрийн хаалт” бүлэгт дараах агуулгатай байна. 

3.2.1.“Суурь мэдээлэл”- Хаалт хийгдсэний дараа хаалтын үр дүнг харьцуулахад шаардагдах орд газрын ерөнхий мэдээлэл, уулын үйлдвэрийн байршил, уур амьсгал, гадаргын болон гүнийн усны чанар, агаарын чанар, хөрсний шинж чанар, ургамал ба амьтны аймгийн мэдээлэл болон уурхай, уулын үйлдвэрийн ойр орчим дахь хүн амын сууршлын газруудын мэдээлэл
3.2.2.“Төслийн үндсэн мэдээлэл”-Техник эдийн засгийн үндэслэлд тусгагдсан, уурхай ба уулын үйлдвэрийн хаалтад нөлөөлөх гол шийдлүүдийн талаархи мэдээлэл

3.2.3.“Төслийн үндсэн нөлөөлөл”-Байгаль орчин, нийгэмд нөлөөлөх байдлын үнэлгээгээр тогтоогдсон, уурхай, уулын үйлдвэрийн хаалттай холбоотой зайлшгүй авч үзэх шаардлагатай нөлөөллүүдийн талаархи мэдээлэл
3.2.4.”Уурхайн хаалтын чиглэл” – уурхайн үйл ажиллагаа явагдаж дууссаны дараах газар ашиглалтын чиглэлийг тодорхойлж, олон нийтийн хэлэлцүүлгээр тохирч, түүнтэй уялдуулан уурхайг хаах чиглэлийг тогтоосон байна.

3.2.5. “Уурхайн хаалтын шалгуур үзүүлэлтүүд” – байгаль орчин, нийгмийн талаас уурхайн хаалт үр дүнд хүрсэнийг тодорхойлох гол үзүүлэлтүүд юу байхыг тодорхойлсон байна.

3.2.6. “Уурхайн хаалтын чиглэлээр авах арга хэмжээ” – уурхайн хаалтын шалгуур үзүүлэлтүүдийг хангахын тулд хийх ажлуудыг, хуваарийн хамтаар боловсруулсан байна.

3.2.7.”Хаалтын зардал” – Уурхайн хаалтын чиглэлээр авах арга хэмжээ тус бүрээр зардлыг тооцож, зардлыг хуримтлуулах, зарцуулах хуваарь гаргасан байна.

3.2.8.”Хаалтын менежмент” – хаалттай холбоотой үүрэг хариуцлагын хуваарилалтыг тодорхойлсон байна

3.3.Техник эдийн засгийн үндэслэлд “Уурхай, уулын болон баяжуулах үйлдвэрийн хаалт” бүлгийг боловсруулахтай холбоотой хавсаргах зураг. 

 3.3.1.“Дэвсгэр зураг”- Бүс нутгийн газрын зураг болон зохих масштабын зурагт тухайн уурхай, уулын үйлдвэрийн эд хөрөнгө, барилга байшин, тэдгээрийн байршлыг харуулахын зэрэгцээ тэдгээр байгууламжууд дээр хаалттай холбоотой авах арга хэмжээг жагсаасан байна. Дэвсгэр зурагт хаягдал, ил уурхай, далан, газар доорх ажлын бүтэц дизайн ба дэлгэрэнгүй мэдээлэл, үүнд суулт үүсч болзошгүй газар, овоолго, боловсруулах байгууламжууд, усны менежментийн бүтэц, ус хадгалалт буюу ус цэвэршүүлэх байгууламжууд, хүдэр тээвэрлэх зам, зам барилга, тээврийн ба НААҮ-ний чухал дэд бүтэц зэргийг хамруулна
3.3.2.”Явцын нөхөн сэргээлтийн төлөвлөгөөний зураг” – Газрын гадаргын рельеф, гадаргын ус зайлуулах хэв шинжийг харуулсан зураг дээр уурхай ба овоолгын ахилт, тэдгээртэй холбоотой олборлолтын явцад хийгдэх нөхөн сэргээлт, дүүргэлт, налуулалт, техникийн болон биологийн нөхөн сэргээлтийг харуулна.
3.3.3.”Хаалтын үеийн нөхөн сэргээлтийн төлөвлөгөөний зураг” - Газрын гадаргын рельеф, гадаргын ус зайлуулах хэв шинжийг харуулсан зураг дээр уурхайн олборлолт дууссаны дараагаар хийгдэх нөхөн сэргээлт, дүүргэлт, налуулалт, техникийн болон биологийн нөхөн сэргээлтийг харуулна.

3.3.4.”Хяналт, мониторингийн төлөвлөгөөний зураг” -  Зохих масштабын зураг дээр мониторингийн цэгүүдийг тэмдэглэж, тухайн цэгүүд дэх хяналт мониторингийн чиглэл, үзүүлэлтүүдийг харуулсан байна.
3.4.Техник эдийн засгийн үндэслэл дэх “Уурхай, уулын болон баяжуулах үйлдвэрийн хаалт” бүлгийн хаалтын зардлын тооцоо, хаалтын зардлыг хуримтлуулах хуваарь. 

3.4.1.Хаалтын зардлыг тухайн ажлыг хөндлөнгийн этгээд гүйцэтгэх тохиолдолд гарах зардал байдлаар тооцно.
3.4.2.Богино хугацаанд буюу 5 хүртэлх жилийн дотор олборлолт нь явагдаж дуусах уурхайн хаалтын зардлыг ашиглалтын жилүүдэд нь шулуун шугамын аргаар хувааж хуримтлуулна.
3.4.3.Журмын 3.4.2-т зааснаас бусад тохиолдолд хаалтын зардлыг олборлолт явагдахаар Техник эдийн засгийн үндэслэлд заасан хугацааны эхний хагасд багтаан шулуун шугамын аргаар хувааж хуримтлуулна.
Дөрөв. Жил бүрийн төлөвлөгөөний хүрээнд “Уурхай, уулын үйлдвэрийн хаалтын төлөвлөгөө” боловсруулахад тавигдах шаардлага

4.1.Уурхай, уулын үйлдвэрийн хаалтын жил бүрийн төлөвлөгөө нь тухайн жилийн уулын ажлын ба байгаль орчны менежментийн төлөвлөгөөний хавсралт хэлбэрээр бичигдэх бөгөөд энэхүү журмын 3.1-д заасан техник, эдийн засгийн үндэслэлийн  хаалтын бүлэгт үндсэн шийдлүүдийн хүрээнд тухайн жилд уурхайн хаалт, нөхөн сэргээлтийн чиглэлээр авч хэрэгжүүлэх арга хэмжээнүүдийг тусгасан байна.

4.2.Уурхай, уулын үйлдвэрийн хаалтын төлөвлөгөөг боловсруулахад дараах шаардлагууд тавигдана. Үүнд:

4.2.1.“Нүүр хуудас”-Уурхай, уулын үйлдвэрийн хаалтын төлөвлөгөөний гарчиг, уурхай, уулын үйлдвэрийн байршил, төлөвлөгөөг боловсруулагчийн удирдлагын болон Монгол Улсын мэргэшсэн/зөвлөх инженерийн гарын үсэг, тамга, уурхай, уулын үйлдвэрийн удирдлагын гарын үсэг, тамга болон төлөвлөгөөг баталгаажуулсан огноо
4.2.2.“Гарчиг”-Уурхай, уулын үйлдвэрийн хаалтын төлөвлөгөөний агуулгыг жагсаана.
4.2.3.“Хүснэгт, зургийн жагсаалт”-Уурхай, уулын үйлдвэрийн хаалтын төлөвлөгөөнд оруулсан бүх хүснэгт, зургуудын жагсаалт.
4.2.4.“Товч танилцуулга”- Уурхай, уулын үйлдвэрийн гол мэдээлэл, уурхайг хаах чиглэл, хаалтын шалгуур үзүүлэлтүүд, хаалтын гол ажлуудын хуваарь, хаалтын зардлын дүн, хаалтын зардлыг хуримтлуулах ба зарцуулах хуваарийг тусгана.
4.3. ...
Тав. Уурхай, уулын үйлдвэрийн хаалтын Комисс

5.1.Уурхай, уулын үйлдвэрийн хаалтын Комиссыг Геологи, уул уурхайн асуудал эрхэлсэн төрийн захиргааны төв байгууллага ахлан Байгаль орчны асуудал эрхэлсэн төрийн захиргааны төв байгуулага, хяналтын асуудал эрхэлсэн төрийн захиргааны байгууллага, геологи, уул уурхайн асуудал эрхэлсэн төрийн захиргааны байгууллага болон тухайн орон нутгийн Засаг захиргааны төлөөлөгчдийн бүрэлдэхүүнтэйгээр Уул уурхай, хүнд үйлдвэрийн сайд, Байгаль орчин, аялал жуулчлалын сайдын хамтарсан тушаалаар байгуулна. 

5.2.Уурхай, уулын үйлдвэрийн хаалтын Комисс нь Байгаль орчны асуудал эрхэлсэн төрийн захиргааны төв байгууллагын баталсан болон геологи, уул уурхайн асуудал төрийн захиргааны байгууллагын хянасан уурхай, уулын үйлдвэрийн хаалтын менежментийн эцсийн хэрэгжилтийг хянаж, хангуулах, шалгуур үзүүлэлтүүд нь биелэгдсэн эсэхэд хяналт хийх, мөн уг уурхай, уулын үйлдвэрийн хаалт, нөхөн сэргээлтийг хүлээн авах үүрэг хүлээнэ. 

5.3.Уурхай, уулын үйлдвэрийн хаалтын Комисс нь уурхай, уулын үйлдвэрийн хаалтыг амжилттай хэрэгжүүлсний баталгаа болгож уурхай, уулын үйлдвэр эрхлэгч аж ахуйн нэгжид хаалт, нөхөн сэргээлтийн гэрчилгээ олгоно. 
Зургаа. Уурхай, уулын үйлдвэрийн хаалтын төлөвлөгөөг хүргүүлэх
6.1.Уурхай, уулын үйлдвэр эрхлэгч аж ахуйн нэгж нь уурхай, уулын үйлдвэрийн хаалтын төлөвлөгөөг хэвлэмэл болон цахим хэлбэрээр геологи, уул уурхайн асуудал эрхэлсэн төрийн захиргааны байгууллагад хүргүүлэх бөгөөд улмаар геологи, уул уурхайн асуудал эрхэлсэн төрийн захиргааны байгууллага нь уг уурхай, уулын үйлдвэрийн хаалтын төлөвлөгөөтэй танилцаж санал, зөвлөмжийн хамт Байгаль орчны асуудал эрхэлсэн төрийн захиргааны төв байгууллагад батлуулахаар хүргүүлнэ. 
6.2.Уурхай, уулын үйлдвэр эрхлэгч аж ахуйн нэгж нь Байгаль орчны асуудал эрхэлсэн төрийн захиргааны төв байгууллагаас томилогдсон Байгаль орчны нөлөөлөх байдлын нарийвчилсан үнэлгээний Зөвлөлийн хуралд уурхай, уулын үйлдвэрийн хаалтын төлөвлөгөөг нэг бүрчлэн танилцуулах бөгөөд асуулт хариултад төсөл боловсруулагч албан ёсоор хариулт өгнө.
6.3.Байгаль орчны нөлөөлөх байдлын нарийвчилсан үнэлгээний Зөвлөлийн хурлыг сар болгонд тогтмол хуралдуулна. Шаардлагатай тохиолдолд Байгаль орчны нөлөөлөх байдлын нарийвчилсан үнэлгээний Зөвлөлийн даргын шийдвэрээр тухайн өдрийг хүлээхгүйгээр хурлыг зарлаж болно.
6.4.Байгаль орчны нөлөөлөх байдлын нарийвчилсан үнэлгээний Зөвлөл уурхай, уулын үйлдвэрийн хаалтын төлөвлөгөөг хүлээн аваад тус зөвлөлийн хурлаар хэлэлцэн түүнийг батлах эсэх шийдвэрээ гарган тэмдэглэл үйлдэнэ. 
6.5.Уурхай, уулын үйлдвэр эрхлэгч аж ахуйн нэгж нь Байгаль орчны нөлөөлөх байдлын нарийвчилсан үнэлгээний Зөвлөлд уурхай, уулын үйлдвэрийг хаахтай холбоотой хэд хэдэн шалгуур үзүүлэлтийг заавал биелүүлэх үүргийг хүлээнэ.

6.6.Уурхай, уулын үйлдвэрийг хаахтай холбоотой шалгуур үзүүлэлтийн жагсаалт нь уурхай, уулын үйлдвэрийн хаалтын төлөвлөгөөний салшгүй хэсэг байх ба энэхүү шалгуур үзүүлэлтийн жагсаалтыг Уул уурхай, хүнд үйлдвэрийн сайд, Байгаль орчин, аялал жуулчлалын сайдын хамтарсан тушаалаар батална.
Долоо. Уурхай, уулын үйлдвэрийн хаалтын төлөвлөгөөний хадгалалт,

ашиглалт, нэмэлт өөрчлөлт


7.1.Байгаль орчны асуудал эрхэлсэн төрийн захиргааны төв байгууллага нь уурхай, уулын үйлдвэрийн хаалтын төлөвлөгөөг хүлээн авсны дараа уг төлөвлөгөөг архивт шилжүүлэх бөгөөд төлөвлөгөөний цахим хувийг ашиглалтын үйл ажиллагааг хянах, хэрэгжүүлэх зорилгоор ашиглана. 

7.2.Ашигт малтмал, газрын тосны газрын архивт хамаарах холбогдох хууль тогтоомжийн дагуу аливаа байгууллага ба хувь хүмүүс хүсэлт шаардлага гаргасан тохиолдолд Ашигт малтмал, газрын тосны газар нь уурхайн хаалтын төлөвлөгөөг үзэж шалгуулна. 

7.3.Орд газрыг ашиглах явцад технологийн ба эдийн засгийн холбоотойгоор техник, эдийн засгийн үндэслэлд нэмэлт, өөрчлөлт оруулах шаардлагатай гэж үзсэн тохиолдолд дагалдаад уурхай, уулын үйлдвэрийн хаалтын төлөвлөгөөнд нэмэлт, өөрчлөлт оруулна.



7.3.1.Уурхайг хаахаас 3 жилийн өмнө уурхайн хаалтын төлөвлөгөөг нарийвчилж, хаалтын ба хаалтын дараах хяналт мониторингийн ажлуудыг бүрэн тусгана.


7.4.Энэхүү журмын 7.3-д заасан уурхай, уулын үйлдвэрийн хаалтын төлөвлөгөөнд нэмэлт, өөрчлөлт оруулахдаа өмнөх хаалтын төлөвлөгөөнөөс бууруулахгүйгээр улам сайжруулсан байх үүргийг уурхай, уулын үйлдвэр эрхлэгч хүлээнэ.

7.5.Уурхай, уулын үйлдвэрийн хаалтын төлөвлөгөөний хэрэгжилтэд хяналт шалгалт хийх, жил тутмын тайланг үзэж танилцах ажлыг Ашигт малтмал, газрын тосны газар болон Мэргэжлийн хяналтын ерөнхий газар хамтран хэрэгжүүлнэ.

Найм. Хаалтын зардлыг хуримтлуулах

8.1.Уурхай, уулын ба баяжуулах үйлдвэр эрхлэгч нь уурхай, уулын үйлдвэрийн төслийн аль ч үе шатанд уурхай, уулын үйлдвэр түр буюу бүрмөсөн хаагдах тохиолдолд нөхөн сэргээлт, хаалт, хаалтын дараа хяналт, мониторинг, арчилгаа, маркшейдерийн хэмжилтэд шаардагдах зардлыг хангалттай хэмжээнд хуримтлуулах үүрэг хүлээнэ.


8.2.Хаалтын зардлыг техник эдийн засгийн үндэслэлийн “Уурхай, уулын ба баяжуулах үйлдвэрийн хаалт” бүлэгт тодорхойлж, уг бүлэгт заасан хуваарийн дагуу хуримтлуулна. Энэхүү журмын 7.1-д заасан зардалд нөхөн сэргээлт, хаалтын ажлыг бүхэлд нь хөндлөнгийн этгээдээр гүйцэтгүүлэх тохиолдолд гарах бүх зардлыг багтаасан байна.

8.3.Ашигт малтмалын тухай хуулийн ...-д заасан стратегийн ордын хувьд хаалтын санхүүгийн баталгаа гаргах ба үүнийг орд ашиглах гэрээгээр шийдвэрлэнэ.

8.4.Уурхай, уулын үйлдвэр эрхлэгч аж ахуйн нэгж нь хаалтын үед хийгдэх эцсийн нөхөн сэргээлтийн ажлын хэмжээ ба зардлыг багасгах зорилгоор нөхөн сэргээлтийг төсөл хэрэгжүүлэх явцад шат дараатайгаар хийж хаалтын хуримтлал үүсгэх үүргээ багасгаж, хаалтын эрсдэлийг бууруулж болно.


8.5.Уурхай, уулын үйлдвэрийн техник эдийн засгийн үндэслэлийг тодотгох, нэмэлт өөрчлөлт оруулах бүрт хаалтын зардлыг дахин тооцоолж, хаалтын зардал хуримтлуулах хуваарийг шинэчилж болно.
8.6.Уурхай, уулын үйлдвэр эрхлэгч нь дараах зөрчил гаргасан тохиолдолд төрийн байгууллага хуримтлуулсан мөнгийг гаргуулан, хөндлөнгийн байгууллагаар хаалтын төлөвлөгөөнд тусгагдсан ажлыг хийлгэж болно. Үүнд:



8.5.1.байгаль орчин хамгаалах, нөхөн сэргээхтэй холбоотой байгаль орчны хамгаалах менежментийн төлөвлөгөөг зөрчсөн, 
           

8.5.2.байгаль орчин хамгаалах үүргээ биелүүлээгүй
Ес. Уурхай, уулын үйлдвэрийн хаалтын нөхөн сэргээлтийн төсөл, 
төлөвлөгөөнд тавих нийтлэг шаардлага 

8.1.Уурхай, уулын үйлдвэрийн үйл ажиллагааны улмаас эвдэрсэн газар, түүнтэй залгаа үнэ цэнээ алдсан газрыг нөхөн сэргээнэ. Уурхай, уулын үйлдвэрийн ерөнхий, туслах технологийн процессуудын улмаас эвдрэл үүссэн газруудыг нөхөн сэргээлтэд хамруулна.

8.2.Уурхай, уулын үйлдвэрийн хаалтын нөхөн сэргээлтийн чиглэлийн сонголтыг холбогдох стандартын шаардлагууд болон орон нутгийн төр, захиргааны саналд үндэслэн хийнэ. Эвдэрсэн газрыг аль болох хөдөө аж ахуйн эргэлтэнд оруулж ашиглах чиглэлээр нөхөн сэргээхийг чухалчилна. Тухайн чиглэл боломжгүй тохиолдолд модны аж ахуйн болон бусад чиглэлээр нөхөн сэргээнэ.

8.3.Уурхай, уулын үйлдвэрийн нөхөн сэргээлтийн ажлын технологийн схем нь дараах нөхцөл бүрдүүлэх шийдэлтэй байна:

8.3.1.уурхай, уулын үйлдвэрийн эдэлбэрийн ашиглалтад өртөх талбайн шимт хөрсний хуулах зузааныг хөрсний судалгаа, шинжилгээний дүнд үндэслэн тогтоож, эвдэрсэн газарт хучилт хийх нөхөн сэргээлтийн нөөц бүрдүүлнэ;

8.3.2.шимт хөрсийг хуулах, тээвэрлэх, хураах, хадгалах ба нөхөн сэргээх талбайд тараан тэгшлэх ажлыг холбогдох стандартын шаардлагад нийцүүлэн хэрэгжүүлнэ;
8.3.3.овоолгын дээд үе болон хажууг биологийн нөхөн сэргээлт хийхэд зохистой байдлаар хэлбэршүүлнэ;

8.3.4.ил уурхайн хөрсний чулуулаг, далд уурхайн бэлтгэл малталтаас гарах чулуулагт хорт агууламжтай бүрдэл байвал тэдгээр чулуулгийг ангилан ухаж овоолно;
8.3.5.ил, далд уурхайн үл шатах овоолго, бусад хаягдлыг хэлбэр ба бүтцийн хувьд оновчтой хэлбэршүүлнэ.
8.3.6.баяжуулах үйлдвэрийн хаягдлын овоолго, боловсруулах үйлдвэрийн хаягдлын аж ахуйн хуримтлалуудыг хатааж нөхөн сэргээлтэд бэлтгэнэ. Овоолгын өндөр ба хажуугийн налуугийн өнцгийг чулуулгийн шинж чанар ба дараа нь ашиглах чиг, зорилготой холбон тогтооно.
8.4.Уурхай, уулын үйлдвэрийн хаалтын нөхөн сэргээлтийн ажлыг хийхдээ техникийн ба биологийн гэсэн хоёр үе шатаар холбогдох стандартад заасан шаардлагуудыг хангасан байна.
8.5.Эвдэрсэн газрын техникийн нөхөн сэргээлтээр байгаль орчны эвдрэл, доройтлыг засаж байгалийн төрх байдалд нь ойртуулах, хүн, амьтны аюулгүй байдлыг хангах болон уурхай, уулын үйлдвэр хаагдсаны дараа тухайн үйлдвэрийн эдэлбэрийн хүрээний орчинг үр ашигтай ашиглах зэрэгт чиглэсэн дараах ажлуудыг хэрэгжүүлнэ:
8.5.1.овоолгын гадаргууг засаж тэгшлэх, суваг шуудууг булах, уурхайн хажууг хэвгийжүүлэх ба дэвсэгжүүлэх, далд уурхайн суулт, цөмрөлүүдийг дүүргэх ба засаж тэгшлэх;
8.5.2.үйлдвэрийн барилга байгууламжийг буулгах, том ширхэгтэй чулуулгийн хаягдал, барилгын хог хаягдлыг зөөж булшлах зэргээр нөхөн сэргээх талбайг чөлөөлөх;
8.5.3.нөхөн сэргээсэн талбайд хожим хэрэглэх зориулалтыг хангах /хөдөө аж ахуйн гэх мэт техник төхөөрөмжид/ тохиромжтой замыг нөхөн сэргээх хэсгүүдэд тавих;
8.5.4.шаардлагатай тохиолдолд ус шүүрүүлэх, зайлуулах, усалгаа хийх сүлжээ, бусад гидротехникийн байгууламж байгуулах;
8.5.5.ил уурхайн ёроол, хажууг засах, үлдээх траншейг тохинуулах, уурхайн хажууг бэхлэх;
8.5.6.далан, хаалт, асгац зэргийг устгах эсвэл ашиглах зориулалтаар сайжруулах, үүсмэл нуур, усан сан зэргийг булах, гол горхины голдрилыг засаж тохижуулах;
8.5.7.нөхөн сэргээлтийн үе давхаргыг үүсгэж сайжруулах, хортой шинжтэй чулуулаг ба бохирдсон хөрсийг саармагжуулах, боломжтой шимлэг чулуулгаар дарах;
8.5.8.шаардлагатай тохиолдолд хамгаалалтын үе давхарга, хучаас үүсгэж шимт хөрсийг хамгаалах;
8.5.9.нөхөн сэргээсэн талбайн гадаргууг шимт хөрсөөр хучих;

8.5.10.талбайг нийтэд нь эвдрэл, өгөршлийн нөлөөнөөс хамгаалах;
8.5.11.нөхөн сэргээх талбайн сүүлчийн (нарийн) тэгшлэлтийг хийхэд хөрсөнд өгөх хувийн даралт багатай хөнгөн техник хэрэгсэл ашиглаж шимт болон шимлэг хөрсний хэт нягтралаас сэргийлэх; 
8.5.12.хөдөө аж ахуй, ойн аж ахуйн чиглэлээр нөхөн сэргээлт хийх талбайд хөрсийг сайжруулах, бордох зэрэг үржил шимийг нэмэгдүүлэх ажлыг гүйцэтгэнэ.
8.6.Биологийн нөхөн сэргээлтийн ажлыг техникийн нөхөн сэргээлтээр бэлтгэсэн талбайнуудад уурхай, уулын үйлдвэрийн хаалтын нөхөн сэргээлтийн чиглэл, баримтлалд тусгасан ургамалжуулах, амьд байгалийн тохиромжтой орчин бүрдүүлэх чиглэлээр гүйцэтгэнэ.
---оОо---

